
Ramadevikritam Kamadeva Stotram

रमादेवीकृतं  कामदेवस्तोत्रम्

ॐ ह्रां ह्रीं ह्रूं ॐ नमो भगवते हृषीकेशाय
सर्वगुणविशेषैर्विलक्षितात्मने    आकूतीनां  चित्तीनां
चेतसां  विशेषाणां चाधिपतये षोडशकलाय
च्छन्दोमयायान्नमयायामृतमयाय सर्वमयाय
सहसे ओजसे बलाय कान्ताय कामाय नमस्ते
उभयत्र भूयात् ॥ १८॥
स्त्रियो व्रतैस्त्वा  हृषीकेश्वरं स्वतो
ह्याराध्य लोके पतिमाशासतेऽन्यम् ।
तासां न ते  वै  परिपान्त्यपत्यं
प्रियं धनायूंषि यतोऽस्वतन्त्राः ॥ १९॥
स वै  पतिः स्यादकुतोभयः स्वयं
समन्ततः पाति भयातुरं  जनम् ।
स एक एवेतरथा मिथो भयं
नैवात्मलाभादधि  मन्यते परम् ॥ २०॥
या तस्य ते पादसरोरुहार्हणं
निकामयेत्साखिलकामलम्पटा ।
तदेव रासीप्सितमीप्सितोऽर्चितो
यद्भग्नयाच्ञा भगवन् प्रतप्यते ॥ २१॥
मत्प्राप्तयेऽजेशसुरासुरादय   -
स्तप्यन्त उग्रं तप ऐन्द्रिये धियः ।
ऋते भवत्पादपरायणान्न मां
विन्दन्त्यहं त्वद्धृदया यतोऽजित ॥ २२॥
स त्वं ममाप्यच्युत शीर्ष्णि वन्दितं
कराम्बुजं  यत्त्वदधायि सात्वताम् ।

बिभर्षि  मां लक्ष्म वरेण्य मायया
क ईश्वरस्येहितमूहितुं  विभुरिति  ॥ २३॥
इति श्रीमद्भागवतमहापुराणे   पञ्चमस्कन्धेअष्टादशाध्यायान्तर्गतं

रमादेवीकृतं  कामदेवस्तोत्रं समाप्तम् ।
भागवतपुराण  । अध्याय ५/१८/१८-२३॥

